
isa
Isan dada pinchuc-

pinchucpambo iquec, 
aton mapi, aton incuente chedo. 

Aton bu sedëc-sëdëcquio iquec. Aton 
shëta tambisën shëtabimbuec icquid 

nec. Isa shëctenamëbimbuec ichadec. 
Icsambo ichadquid isa nec. 
	 Badiadën cute shëcuën ushash, inchëshën 
puduenash capuquid isa nec. Cute daëshquid 

isa nec. Cute daëshbudquin cute 
poshodouatsëcquien pequid isan. Cute cuidi 
chedo daëshquid 

isa nec. “Sos sos” 
cambuen cute daëshec 
isan. Abucuidi capuquid 
iquequi, mactan aquec 
budec isa. Tambisën 
acacno mactac aquec. 
Shëbin chidaëshacno 
tambisbëtambi shëbin 
chidaëshec isan. Sa 
chiuidacno uëdëshcaquin 
pequidquio nec. 
	 Isan aton bacuë shëcuënshun tishshun, 
ashunquiobi aton shuma chishmec. Chishmiash, aton 
bacuë canicuenan, umanuc puduenec. Inchëshën 
capuquin aton bacuë tsidunec. Acquimbuec 
capuenquio, bëdiactsëc caputsëcquin aton bacuë 
pemec. Isa aton bacuë canicuenan aton bacuëbëd 
iquenquio iquec. Canishun ani nianec. Abiuidtsëqui 
yadec. Abentsëqui icquid isa nec.

Tambisëmpibimbuec 
icquidi, abichobi 

tanun-tanunquio 
iquec. Adashic, 
maca tanunën 

bu pinchuc-
pinchucpambo icquidpenquio nec. Padish-padishquio 
aton bumpi iquec.
	 Inchëshën capuquid maca tanun nec. Dadpen 
tsidadash icquidpenquio maca tanun nec. Maca tanun 
ismiacuidtsëqui shëcuën nidec. Shëcuënpenquio ushquid 
maca tanun nec. Cute tayun, nipac tayun, cuashpan 
icsapambo yacno chedo 
icquid maca tanun nec. 
Acte cuidi cuëman, 
anshantuc cuëman chedo 
icquidquio maca tanun 
nec. Tantanquidquio nec. 
Matsesën shubu anuentsec 
choshon, uasinëmbi aton 
shubuuaic. Tied nantan 
choshon, mani tayun aton 
shubuuaic.  Mani podo 
unësaidën aton shubu nacnenec.
	 Nimëduc icquin, maca tanunën cute bacuë pec. 
Tied nantan icquin, pachid, mani, bëyun, cadi, dectad, 
Matsesën chococaid tedi pec. Maca tanun cachinan 
bacuëmpi pequidbidi nec.
	 Maca tannun cuatodo ted bacuë tishquid nec. 
Cute tashubuuashun aton bacuë tishec. Maca tanun 
caniash cuëshëdec, anibëd icbuedi.

maca tanun

tacbid umu
Aniactsëc icquid 

tacbid umu nec, 
tambisëmpi 

tempenquio. Tambisëmpibimbuec icquidi, aton 
tabid chëshë-chëshëmbo icquid nec. Ashic, aton bumpi 
padish-padishquio ictsëcquidëmpi tacbid umu nec.
	 Badiadën capuesa nec. Inchëshën capuquid 
tacbid umumpi nec. Tsidadash icquidpenquio nec. 
Abentsëc icashic, daëd icashic quetsec icquid nec. 
	 Nidaid shëcuën iquenquio iquec tacbid umu. 
Ushteuash uetsëcquid tacbid umu nec. Shubu podo 
shauetsec ushquid nec. Adembidi, pinchuc shapadan 
shubuuaic. Acte cuëman 
shubuuash, acte cuidi 
anuesadaidën capuquin 
aton pete pec. Cute bacuë 
tididiquied, bata chedo 
pequid nec. Sebadënquio 
tsadquin penquio iquec. 
Cute bacuë istuidshun icsa 
tëdion buanshun pequid 
tacbid umu nec. Tied 
nantan pachid, piacbo 
chedo pec.
	 Cuatodo ted tishquid tacbid umu nec. Ushten 
uequin bacuë chishmec. Aton bacuë caniuaic 
bëdiactsëc capubuedi, aton bacuë shëtacsho abëdi 
capuquin pemec. Canicuenash cuëshëdec abentsëqui 
yadec.
	 Inchëshën capusho pupun bedshun pec. Nisin 
adembidi bedec. Isan tauin adembidi bedec.

capa
Capa utsi-
utsiec iquec. 

Capa piu aton incuente 
yacno nuamboshë 
bu iquec. Aton dada 

yacno pictsëc bu icnubic, 
aton incuente nua bu icquid nec. Capa chëshë 
utsipenquio nec. Capa piun abentse-abentsen aton 
mado chëshëmboshë icquid tishec. Capampibien utsi 
nec, bëdiambo aniactsëc icquid. Aton incuente bu-
bumbo icquidbidi nec. Adquidic, capampi piumboshë 
penquio iquec. Bëshpiu-bëshpiumbo icquid aid nec. 
Utsi, capa cudu caid, bëshpiu-bëshpiumbobidi iquequi, 
aniatsëcquidëmpi nec. Capa cudun incuente aniambo 
ictsëcquid nec. Capa cudun pabite aniatsëcbidi iquec.
	 Inchëshën capuenquio iquec capa. Tsidadash 
icquidpenquio nec. Abentsëc icashic, daëd icquid 
capa nec. Aton chidobëd icquid capa nec. Cute 
podiad-podiadec dectatuashic, cute utsin pudun-
pudunec capuquidquio capa nec. Icsapambo yacno 
abuc aton shubuuash ushquidquio nec. Isan tëshapu 
yacno ushquidbidi nec. Utsin mechodo shëcuëuashun 
shubuuaic. 
	 Abitedi capa pinchuc bacuë pequidquio nec. 
Cute bacuë pequidbidi nec capa.  Cute mëdiad, bata, 
tonnad chedo pec. Bata ëshë peuaic. Budëd bacuë 
chedo pequidquio capa nec, dapais chedo. Abucshun 
catsuin bacuë matsadquin piashic, nidaidën budec cute 
bacuë idaidtsen penuec. “Nidaidën tsadsho bëdimpin 
bedpanundac” queshun, cute bacuë indoshon cute 
cuidin tsadquin pec. Pinchuquëmbi tsadquin aton 



75

bacuë pec, pinchuquën 
mësiadesa capa nec. 
Capa piun shuinte mapibi 
pec, tsasimbo icquidi 
aton shëtan poshcashun. 
Cute bacuë bëdiactsëc 
pequimbi, budëd bacuë 
pequidquio capa piu nec. 
Capa cudun cute bitsi 
chedo daëshquin pec. 	
Capa piu “cododos” quec 
cuëdec matses isash. Capa 
cudubic, matses isash, opa 
isash, “cudu cudu cudu” 
quembuec cuëdquid nec.
	 Capa daëd tishquid 
nec. Tëstuc yacno cueste 
ueshcashun shubuuash 
icquimbi, ashunquiobi aton 
bacuë tishec. Aton bacuë 
tishshun, ashunquiobi aton 
bacuë caniuaic, aton 
shuma chishmequin. Aden 
chishmiashic, aton bacuë 
canicuenan capuquin 
budëd bacuë pec. Pinchuc 
bacuë, cute bacuë chedo 
pequin aton bacuë pemec. 
Aden anibëd capuquin 
anin poshcaid pebuedi, 
ambibi poshcashun 
pianequic cuëshëdec. 
Anibëd tsësiobudec 
icquidpenquio nec capa.

capa piu

capampi

capa cudu

Capabitsecquid cacsi 
nec. Aniactsëc icquidi, 
aton ubuëshë nuambo 
icquid cacsi nec. 
Pased-pasedpactsëc 
icquid nec. Cacsi 

uanno nidesa nec. Abucquio 
detatuashic, aucbidi budquin pec. Cacsin 

petembo cute bitsi nec. Ambi dapiaidquio dapequid 
cacsi nec. Batambo ictsëcquid chedo pec, shancuin 
bacuë chedo. Adshumbic, mannan tsipuis ëshë pec.
	 Cute icbon shubu piumbo icquid cue-cuepambo 
cute podiadquidën aton shubu icquid nec. Bëdiactsëc 
piantsëcquid aid cute icbo nec. Aton shubuuanun, 
tsitsan Matsesën 
ueshcacbimbuen, tsadte 
tote chedo ueshcashun 
mechodo ambi 
poposhcaquin shëcuëuaid 
yacno buanec. Ambo 
buanshun aton ushteuaic.
	 Mechodonshombi 
aton bacuë tishquid cacsi 
nec. Cacsin daëd tishec. 
Tishshun, ashunquio aton 
bacuë shuma chishmec cacsin. “Pis, pis, pis” quec aton 
bacuëmpi cuëdec, shuma bunduash. Ashunquio aton 
bacuëmpi caniuac, shëtash, uidënquio yanec. 
Shumauidi chishbuedi cute bacuë pianec, anin 
istuidshun pemiac. Aton tita nianshun ambitsen aton titan 
nac padombuen pequid cacsi nec.

cacsi

mapiocos
Mapiocos 
natiambo 
pisadquid 

nec. Mased-
masedquiacbimbuc 

isadec. Aton incuente inmado-inmadopambo iquec.
	 Inchëshën capuquidquio mapiocos nec. Badiadën 
capuenquio iquec. Abuc capuashic, nidaidën capuash 
quequid mapiocos nec. Shonquid pequidquio mapiocos 
nec. Ushacno abitedi 
uicchun bedshun pequid 
nec. Matses yacno choshon 
cachina bedshun 
pequidquio mapiocos nec. 
Bëdibimbuec piasquid 
mapiocos nec. Tsidadash 
capuquidpenquio 
mapiocos nec.  Abentse-
abentsec icquid mapiocos 
nec. Mapiocos “chocod, 
chocod, chocod” quec cuëdquid nec.
	 Aton bacuë aton shashodcombi dayunuaquid 
mapiocos nec. Aton bacuë sinco ted tishquid nec. Aton 
bacuë cute shëcuënshun tishec mapiocosën. Cute 
poshëcuën, cute podo sauedshun, ashunquio tishec 
mapiocosën. Aton shabëcan samëdquimbi shuma 
chishec aton bacuën. Aton shatete yacno aton bacuë 
sanduash capuquin pambid bedshun pequidquio 
mapiocos nec. Caniec aton bacuë chiquidbudnec. 
Ompodash icbuedi, abibi capucuendonec, mapiocosën 
bacuë. Canishun ani nianec aton bacuën.

Abuc checa piu-piumbo 
icquid nec.  Abuc maca 

ten icquidic, aton incuente 
inmado-inmadopambo icquid nec. Ashic, 

aton incuente cute cuidi bedtequid nec. 
Dëdaun choquid abuc checa nec. Aton 

pabiate nuambo iquec.
Abuc checa cute poshëcuën 

icash, abuc icsapambo yacno ushteuash icash quequid 
nec. Abentsëqui capuquid nec. Nidaidën ushesa nec 
abuc checa. Bunduash, 
abuc capucuennequin 
capishtodapa, padacquid 
chedo pec. Adashic, isitodo 
cuembo icquid isanec 
budash, nidaidën capuquin 
capishto cashtadun chedo 
pec. Cute bacuë chedo 
pequid nec, bata chedo. 
Badiadnuc ambi abuc 
ushteuacno uec nidec. 
Matsesën shubu yacno chuesa nec abuc checa. 
Inchëshën abuc capuquid icsho, Matsesën baded-
badedquien isenquio iquec aid. 
	 Abuc checa aton bacuë aton shashodcon 
dayunuaquid nec. Aton shashodcombi usunquimbi aton 
bacuë shuma chishmec. Canicuenacsho, anin chicac, 
aton bacuë cuëshëd-cuëshëdec, ani tantienquio yec.
	 Inchëshën capuquin tëstuc mauequidën abuc 
checa bedshun pec. Cute cuidin cuensho, abuc nisin 
bedshun chebudec.

abuc checa



79

checa bëbëdi
Checa bëbëdi “checa 

dëuisac” 
quequimbidi 
cuënec. Aton 
incuente inmado-
inmadombo 
iquec. Utsibic 

chëshëmbo, utsibic piu-piumbo, utsibic tanun-tanunquio 
quetsëcquid checa bëbëdi nec. 
	  Checa bëbëdi shubuuash uequid nec. Shubu 
tayun shubuuash uec. Adashic, buintad shëcuën usudec. 
Adashic, abuc icsapambo yacno ushteuash uec. 
Adashic, cute tayun cute podo unësaid tsindoquin 
shubuuash uec. Ambo badiadën ushashic, inchëshën 
puduanec. Abuc capuashic, nidaidën capuashic quec 
checa bëbëdi capuec. 
	 Checa bëbëdi 
abichobi petsëcquid nec. 
Capishto, tsipuispa, 
padacquid, cashtadun 
chedo pequid checa 
bëbëdi nec. Dëbin, 
uicchun, shoquidën bacuë 
chedo pequid nec. 
Adshumbic, cute bacuë 
batambocquid chec. Itia 
chedo daëshec. Matsesën tiedën istuidshun, dectad, 
mani chedo chec. Adashic, ambobi quenentuidshun, 
mani shapadan mani podo unësaidën aton shubuuaic.
	 Checa bëbëdin aton bacuë dadpen tishshun, 
aton shashodcon tsidunec. Nua yanshobic chiquec.

Checampi “mapiocosëmpi” 
quequimbidi cuënec. 

Tambisëmpi shubu 
casësquidëmpi 

“checampi” 
quequimbidi cuënec. 
Tambisëmpi tacbid 
umucquid checampi 

cuënuaic. Aid tedi chienquio icquin, checampi 
mapiocosbitsec icquiduidtsëqui chuinu. Aid piu-piumbo 
icquid nec. Aniactsëc icquidëmpibi, aton incuente 
ënapenquioshë iquec. Aton incuenten cute cuidi 
uidënuaquin bedec.
	 Inchëshën capuquid 
checampi nec. Abuc 
icashic, nidaidën budec. 
Ushteuash ictsëcquid nec. 
Adashic, cute shëcuën 
ushquid nec. Adashic, isan 
shapun usudquid nec. 
Matsesën shubun 
puduedshun, dashcute 
sanduacno ushteuaic. 
Inchëshën capuquin capishto pec. Padacquid pec. 
Uicchunën bacuë pec. Cute bacuë pec. Matsesën 
shubun puduedshun inchëshën mani sinaid chec.
	 Checa bëbëdibimbuec icquidic, shashodco 
nibëquid mapiocosëmpi nec. Aton bacuë dadpen 
tishec, binsan ten tsadnuc. Tishac, aton bacuë aton 
shuma yacno bitacquequiec, tëshëdenquio yec. Adec 
aton bacuë shadidiquetsec checampi capuec. 

checampi



81

“Yama” quequin 
cuënaid tedes ted 
iquec. Utsi iuin 
tampasëmpi nec, 

Matsesën shubun 
andiadquid. Utsibic, 

tambisëmpi nec, abuc 
capuquin cute 

unësuabudnequid. Utsibic, checampibimbuec icquid 
nec. Yama checabimbuec icquiduidtsëqui chuinu. 
Checampi padquidi, aton incuente bushcuctsëc iquec. 
Aton shëtampi cuënumbo iquec. Checan ëshë nuambo 
icnubi, yaman ëshë pistsëcquio iquec.
	 Checampimbo inchëshën abuc capupec. 
Yamabien badiadënuidquio capuquid nec. Adashic, 
nidaidënuidquio capuquid nec. Abentsëqui capuquid 
nec. Niste tapun ëquëduc 
ushteuash uec. Adembidi 
cute tashëcuën shubuuash 
inchëshën ushec. 
Cuesbudaid yacno 
capuquin capishto 
istuidshun pec. Cute 
uebudaid dayun capuquin 
cashtadun, padacquid 
chedo pequid yama nec. 
Baded-badedquiec 
istuidadesa nec. Podquied napotesho Matsesën isec. 
	 Checampin tishac padombuembidi aton bacuë 
tishec yaman. Bëdimpin, bëdi chëshë chedon pudunquin 
bedshun pec. Nisi chedon bedshun chebudec.

yama




